
Á MESA DO PARLAMENTO
O Grupo Parlamentar de En Marea, a iniciativa das súas deputadas Luca Chao Pérez e Ánxeles Cuña Bóveda, e a través do seu portavoz Luís Villares Naveira, ao abeiro do disposto no artigo 160 do Regulamento da Cámara, presenta a seguinte Proposición non de lei para o seu debate na Comisión 4.ª, referida á perda de falantes en lingua galega 
EXPOSICIÓN DE MOTIVOS

Neste 2016 conmemoramos cen anos da creación das Irmandades da Fala, cen anos de reivindicación pola normalización para a lingua galega, cen anos de defensa do idioma do noso país.

Lamentablemente a conmemoración non pode ir acompañada dunha celebración sobre a boa saúde do noso idioma. Todo o contrario, nos últimos anos, o goberno do Partido Popular, que ten a obriga legal de promover e defender a lingua galega, foi o principal culpable  do retroceso do noso idioma. Non só non cumpriu os compromisos previos, como o Plan Xeral de Normalización da Lingua Galega, senón que levou a cabo unha serie de actuacións que van claramente en contra do idioma do país. O Decreto do plurilingüismo, a reducida presenza na xustiza, na administración e nos servizos públicos; a desaparición das aulas de Educación infantil en lingua galega; o veto ó seu uso nas aulas en materias da área científico-técnica ou o obxectivo de redución a 1/3 a súa presenza no ensino; son só algúns dos exemplos das mesmas.
Todo isto acompañado dunha redución constante do orzamento en materia lingüística. Se en 2009, cando o Partido Popular chegou ó poder, había un orzamento de 21,5 millóns de euros, esta partida foi reducida a 15,5 millóns en 2010  e 5.724.478 euros en 2013. O que supón unha redución de máis do 73% do orzamento (ningún outro departamento da Xunta sufriu un recorte semellante), que o sitúa en mínimos históricos.
Afogamento orzamentario e actuacións políticas hostís que deixan un efecto claro sobre o número de falantes do noso idioma: as persoas que falan en galego habitualmente, son cada vez menos e máis vellas.

Gráfico 1. Idioma habitual en Galicia

Como se pode ver na gráfica precedente, nunha década perdemos algo máis dun 12% de falantes en lingua galega. O que en números absolutos se traduciu en pasar de 1.112.670 persoas que falaban sempre en galego en 2003, a 789.157 en 2013. 

Se nos centramos nos falantes máis novos, únicos garantes da supervivencia do idioma, a situación aínda é máis alarmante, a última década déixamos un 14% menos de nenos e nenas que falan normalmente en galego. Os nenos e nenas de 5 a 14 anos que falan só ou predominantemente en galego pasaron de ser o 40,3% en 2003 a ser o 25,11 en 2013.

Gráfico 2. Idioma habitual en Galicia entre a poboación de 5 a 14 anos

É dicir, os últimos datos achegados polo IGE, alertan da moi negativa situación da lingua galega e a rápida substitución polo castelán, sobre todo nos ámbitos urbanos e entre a mocidade e a infancia. É máis: crece o número de rapaces e rapazas  que  afirman  non  saber  falar  apenas  en galego, en 2013 eran xa o 22,7%. 
Esta situación, como xa se ten denunciado mesmo dende o Consello de Europa, evidencia os incumprimentos graves na aplicación efectiva da Carta Europea de Linguas Rexionais e Minoritarias e a Convención para a Protección das Minorías Nacionais e a protección necesaria para os falantes de linguas minorizadas.

Dende En Marea pensamos que é urxente darlle a volta a esta situación para o que requirimos o compromiso dos poderes públicos na defensa do idioma, promovendo políticas activas que sitúen o galego en todos os espazos da vida cotiá onde está excluída para garantir o dereito e a liberdade de vivirmos sempre no noso idioma.
Por estas razóns o Grupo Parlamentar de En Marea, presenta a seguinte PROPOSICIÓN NON DE LEI para o seu debate na Comisión 4.ª:
O Parlamento de Galicia insta á Xunta de Galicia a: 

1. Replantexar a súa política lingüística de xeito que se volva ó consenso do Plan de Normalización do 2004.

2. Recuperar o orzamento en materia lingüística que tiñamos en 2009.
Santiago de Compostela, 14 de novembro de 2016.

